
Број: 02 - __________                                                                                                П Р Е Д Л О Г
_______ 2020 година                                                                                                  
С к о п ј е                                                                                                   
                                                                                                     
ЗАПИСНИК
од Педесет и четвртата седница на Управниот одбор на
Фондот за здравствено осигурување на Република Северна Македонија,
одржана на 24 декември 2019 година со почеток во 10.00 часот 
во просториите на Фондот 

Присутни членови на Управниот одбор:
· Д-р Ридван Асани, претставник од Министерството за здравство - претседател; 
· Дејан Николовски, претставник од Министерството за финансии - заменик на претседателот; 
· Д-р Љубиша Каранфиловски, претставник од Сојузот на синдикатите на 
       Македонија – член;
· Проф. Д-р Ненад Гавриловиќ, претставник на осигурениците  - член; 
· Д-р Димитар Димитриевски, претставник на пензионерите во Република Северна Македонија – член.

Отсутни членови на Управниот одбор:
· Проф. Д-р Назми Ејупи, претставник на стопанствениците во Република Северна Македонија  - член;
· Д-р Илбер Бесими, претставник од Лекарската, Фармацевтската и Стоматолошката комора на Македонија – член.
Присутни од ФЗОРСМ:
· Орхан Рамадани, директор на ФЗОРСМ;
· Данаил Дончев, директор на ФЗОРСМ;
· Миле Сугарев, директор на секторот за финансиски прашања (делумно присутен);
· Јасминка Смилевска, директор на правниот сектор (делумно присутна);
· Фатон Мемети, раководител на одделението за склучување договори со здравствени установи, како член на комисијата за ортопедски помагала на Фондот (делумно присутен);
· Христо Трповски, раководител на одделението за регрес и судски постапки, во својство на записничар.

Претседателот Ридван Асани ја отвори и водеше седницата. На почетокот утврди дека се присутни пет членови на Управниот одбор со што условите за полноважно работење и одлучување се исполнети. Потоа го прочита претходно доставениот 



П Р Е Д Л О Г - Д Н Е В Е Н  Р Е Д

1. Буџет на Фондот за здравствено осигурување на Република Северна Македонија за 2020 година: 
· Предлог за донесување на Одлука за утврдување на Буџетот на Фондот за здравствено осигурување на Република Северна Македонија за 2020 година
· Предлог за донесување на Одлука за извршување на Буџетот на Фондот за здравствено осигурување на Република Северна Македонија за 2020 година
2. Предлог за утврдување на договорни надоместоци за 2020  година за јавните здравствени установи;
3. Предлог за утврдување на договорните надоместоци за 2020 година за приватните здравствени установи од болничката здравствена заштита, од областите на кардио хирургијата, очната хирургија, и за бањите;
4. Предлог за утврдување на договорните надоместоци за 2020 година за дијализните центри за здравствени услуги на осигурените лица кои се на хронична дијализа; 
5. Предлог за утврдување на договорните надоместоци за 2020 година за приватните здравствени установи од областите на специјалистичко - консултативната здравствена заштита, специјалистичко-консултативната стоматолошка здравствена заштита, лабораториите кои работат по упат на матичен лекар (ЛУ1), Фармацевтскиот факултет и за МАНУ;
6. Предлог за донесување на Годишен план на приходи и расходи за финансирање на јавните здравствени установи за остварување на правата од здравственото осигурување за 2020 година;
7. Предлог за донесување на Одлука за утврдување на вредноста на бодот за платите  на вработените во Фондот за здравствено осигурување на Македонија;
Разно.

Потоа праша дали има и други предлози за разгледување на денешната седница, односно за дополнување на дневниот ред, па бидејќи предлози не беа дадени, Управниот одбор за седницата едногласно го усвои следниот  

Д Н Е В Е Н  Р Е Д

1. Буџет на Фондот за здравствено осигурување на Република Северна Македонија за 2020 година: 
· Предлог за донесување на Одлука за утврдување на Буџетот на Фондот за здравствено осигурување на Република Северна Македонија за 2020 година
· Предлог за донесување на Одлука за извршување на Буџетот на Фондот за здравствено осигурување на Република Северна Македонија за 2020 година
9. Предлог за утврдување на договорни надоместоци за 2020  година за јавните здравствени установи;
10. Предлог за утврдување на договорните надоместоци за 2020 година за приватните здравствени установи од болничката здравствена заштита, од областите на кардио хирургијата, очната хирургија, и за бањите;
11. Предлог за утврдување на договорните надоместоци за 2020 година за дијализните центри за здравствени услуги на осигурените лица кои се на хронична дијализа; 
12. Предлог за утврдување на договорните надоместоци за 2020 година за приватните здравствени установи од областите на специјалистичко - консултативната здравствена заштита, специјалистичко-консултативната стоматолошка здравствена заштита, лабораториите кои работат по упат на матичен лекар (ЛУ1), Фармацевтскиот факултет и за МАНУ;
13. Предлог за донесување на Годишен план на приходи и расходи за финансирање на јавните здравствени установи за остварување на правата од здравственото осигурување за 2020 година;
14. Предлог за донесување на Одлука за утврдување на вредноста на бодот за платите на вработените во Фондот за здравствено осигурување на Македонија;
Разно.

Потоа се пристапи кон разгледување на точките на дневниот ред. 

ТОЧКА 1 -  Буџет на Фондот за здравствено осигурување на Република Северна Македонија за 2020 година: Предлог за донесување на Одлука за утврдување на Буџетот на Фондот за здравствено осигурување на Република Северна Македонија за 2020 година; Предлог за донесување на Одлука за извршување на Буџетот на Фондот за здравствено осигурување на Република Северна Македонија за 2020 година

Со буџетот на Фондот за 2020 година, Управниот одбор го запозна директорот Дончев. Наведе дека овогодишниот буџет, како дел од државниот буџет, е рекорден за Фондот и дека е за 10% поголем од буџетот за 2019 година. Потоа, со повеќе подробности се осврна на одделните покарактеристични ставки, особено на расходната страна. Посебно истакна дека во буџетот се предвидени значителни резерви на средства за аптеките, заради обезбедување стабилност и во случај на поголеми трошоци во услови на непостоење на квоти. 

По излагањето на директорот, дискутираа и членовите на Управниот одбор, при што се поставуваа прашања за одделни ставки на буџетот. По исцрпувањето на дискусијата, Управниот одбор едногласно донесе

Одлука
за утврдување на Буџетот на Фондот за здравствено осигурување на Република Северна Македонија за 2020 година

и
Одлука
за извршување на Буџетот на Фондот за здравствено осигурување на Република Северна Македонија за 2020 година

ТОЧКА 2 - Предлог за утврдување на договорни надоместоци за 2020  година за јавните здравствени установи

На почетокот на дискусијата директорот Рамадани укажа дека во табелата која е составен дел на предлогот, кај Универзитетскиот стоматолошки клинички центар  е направена грешка, односно во четвртата колона, наместо 20.441.273 денари треба да стои 28.441.273 денари. Збирот во последната колона е точен. 

Потоа објаснување за предлогот даде директорот Дончев. Наведе дека предлогот е изготвен согласно критериумите утврдени со законските и подзаконските прописи, а во процесот беа одржани и преговори со здравствените установи, во кои тие имаа можност да го искажат своето мислење и да изнесат и свои податоци кои се од значење за утврдување на надоместоците.

По објаснувањето, следеше дискусија во која членовите на Управниот одбор поставуваа прашања за надоместоците на одделни здравствени установи а одговори и дополнителни објаснувања даваа директорите Дончев и Рамадани. Откако дискусијата се исцрпи, Управниот одбор едногласно донесе 

Одлука
за утврдување на вкупниот договорен надоместок на јавните здравствени установи за 2020 година

со која се утврдија предложените надоместоци на јавните здравствени установи.

ТОЧКА 3 – Предлог за утврдување на договорните надоместоци за 2020 година за приватните здравствени установи од болничката здравствена заштита, од областите на кардио хирургијата, очната хирургија, и за бањите

Објаснување на предлогот даде директорот Дончев. Наведе дека висината на договорниoт надоместок и за овие здравствени установи се утврдува согласно Одлуката за  утврдување на критериуми за утврдување на буџетот на здравствените установи од превентивна и итна медицинска помош, специјалистичко – консултативна здравствена заштита и болничка здравствена заштита,  а во рамките на средствата определени за соодветните намени во Буџетот за 2020 година. Во однос на надоместоците на приватните болници кои даваат услуги од областа на кардиоваскуларната хирургија, објасни дека Министерството за здравство им издало решенија со кои значително се зголемува обемот на нивната работа, така што ќе даваат и дополнителни услуги за кои досега се упатуваше во странство. Оттаму и зголемувањето на нивните надоместоци, за кое средства се пренаменуваат од лекувањето во странство.  

По објаснувањето и дискусијата што следеше, Управниот одбор едногласно донесе 




Одлука
за утврдување на висината на вкупниот надоместок на ПЗУ Клиничка болница Аџибадем Систина од Скопје за здравствени услуги од областа на кардиоваскуларната хирургија во 2020 година

Одлука
за утврдување на висината на вкупниот надоместок на ПЗУ Специјална болница по хируршки болести „Жан Митрев“ за здравствени услуги од областа на кардиоваскуларната хирургија во 2020 година

Одлука
за утврдување на висината на вкупниот надоместок на ПЗУ „Систина Офталмологија“ за услуги од областа на офталмолошката болничка здравствена заштита во 2020 година

Одлука
за утврдување на висината на вкупниот надоместок на ПЗУ Очна болница „Еуропиан ЕЈе Хоспитал“ - Скопје за услуги од областа на офталмолошката болничка здравствена заштита во 2020 година

Одлука
за утврдување на висината на вкупниот надоместок на ПЗУ Специјална болница по офталмологија „Серафимовски“ за услуги од областа на офталмолошката болничка здравствена заштита во 2020 година

Одлука
за утврдување на висината на вкупниот надоместок на Специјалната болница по физикална медицина и рехабилитација „Дебарски бањи - Цапа“ - Дебар за 2020 година

Одлука
за утврдување на висината на вкупниот надоместок на Здравствената установа Катлановска бања ДОО - Катланово за 2020 година

Одлука
за утврдување на висината на вкупниот надоместок за АД „Цар Самуил“- Банско за 2020 година
и
Одлука
за утврдување на висината на вкупниот надоместок на Специјалната болница по физикална медицина и рехабилитација АД „Негорски бањи“ Негорци - Гевгелија за 2020 година

со кои се утврдија предложените надоместоци за приватните здравствени установи од болничката здравствена заштита, од областите на кардио хирургијата, очната хирургија, и за бањите.

ТОЧКА 4 - Предлог за утврдување на договорните надоместоци за 2020 година за дијализните центри за здравствени услуги на осигурените лица кои се на хронична дијализа

Директорот Рамадани објасни дека договорните надоместоци дијализните центри се предлага да се утврдат за првиот квартал на годината, по што откако ќе се добијат податоци за остварените услуги, ќе се предложи износ за следниот квартал. 

Потоа, согласно предлогот содржан во работните материјали за седницата, Управниот одбор едногласно донесе

Одлука
за утврдување на висината на вкупниот надоместок на Приватната здравствена установа Систина Нефроплус - Кавадарци за обезбедување услуги на осигурените лица кои се на хронична хемодијализа во првиот квартал на 2020 година

Одлука
за утврдување на висината на вкупниот надоместок на Приватната здравствена установа Специјална болница за нефрологија и дијализа Диамед Скопје, за обезбедување услуги на осигурените лица кои се на хронична хемодијализа во првиот квартал на 2020 година
и
Одлука
за утврдување на висината на вкупниот надоместок на Приватната здравствена установа „Диамед Македонија“ за обезбедување услуги на осигурените лица кои се на хронична хемодијализа во првиот квартал на 2020 година

со кои се утврдија договорните надоместоци за дијализните центри, за првиот квартал на 2020 година.

ТОЧКА 5 – Предлог за утврдување на договорните надоместоци за 2020 година за приватните здравствени установи од областите на специјалистичко - консултативната здравствена заштита, специјалистичко-консултативната стоматолошка здравствена заштита, лабораториите кои работат по упат на матичен лекар (ЛУ1), Фармацевтскиот факултет и за МАНУ

Во рамките на точката 5,  врз основа на предлогот содржан во работните материјали за седницата, Управниот одбор без дискусија, едногласно донесе 

Одлука
за утврдување на висината на вкупниот договорен надоместок на здравствените установи за обезбедени услуги од областа на специјалистичко-консултативната здравствена заштита за 2020 година



Одлука
за утврдување на висината на вкупниот договорен надоместок на здравствените установи за обезбедени услуги од областа на специјалистичко-консултативната стоматолошка здравствена заштита од дејностите орална хирургија, ортодонција и протетика за 2020 година

Одлука
за утврдување на висината на вкупниот договорен надоместок на здравствените установи за обезбедени услуги од областа на лабораториските испитувања во специјалистичко-консултативната здравствена заштита по упат од избран лекар за 2020 година

Одлука
за утврдување на висината на вкупниот договорен надоместок за обезбедени здравствени услуги извршени од Фармацевтскиот факултет - Скопје во 2020 година
и
Одлука
за утврдување на висината на вкупниот надоместок на Македонската академија на науките и уметностите (МАНУ) за обезбедување лабораториски услуги од областа на молекуларната биологија и генетското инженерство на осигурените лица на Фондот во 2020 година

ТОЧКА 6 – Предлог за донесување на Годишен план на приходи и расходи за финансирање на јавните здравствени установи за остварување на правата од здравственото осигурување за 2020 година

Во рамките на шесттата точка на дневниот ред, Управниот одбор го разгледа предлогот за донесување на Годишен план на приходи и расходи за финансирање на јавните здравствени установи за остварување на правата од здравственото осигурување за 2020 година. Според Законот за здравственото осигурување, Управниот одбор на Фондот е обврзан да ги утврди и одобри финансиските планови на јавните здравствени установи, како и вкупниот годишен финансиски план за финансирање на здравствени услуги во јавното здравство, и истите треба да бидат објавени на веб страната на Фондот. Годишниот план на приходи и расходи за финансирање на јавните здравствени установи за остварување на правата од здравственото осигурување за 2020 година изнесува 20.312 милиони денари и составен е од средствата од буџетот на Фондот за финансирање на дејноста на ЈЗУ за остварување на правата од здравственото осигурување во вредност 16.772 милиони денари, сопствени приходи (средства од програмите за здравствена заштита, учество на осигурените лица во цената на здравствената услуга и останати приходи на ЈЗУ) во вредност од 3.339 милиони денари и донации на јавните здравствени установи во вредност од 200 милиони денари. Стручната служба на Фондот ги обедини доставените од страна на ЈЗУ годишни финансиски планови и во вид на Предлог Годишен план на приходи и расходи за финансирање на јавните здравствени установи за остварување на правата од здравственото осигурување за 2020 година ги предлага за одобрувања од Управниот одбор.

По разгледување на работниот материјал, Управниот одбор едногласно го донесе предложениот

Годишен план на приходи и расходи
за финансирање на јавните здравствени установи за остварување на правата од здравственото осигурување за 2020 година

ТОЧКА 7 – Предлог за донесување на Одлука за утврдување на вредноста на бодот за платите  на вработените во Фондот за здравствено осигурување на Македонија

Директорите Дончев и Рамадани објаснија дека одлука за утврдување на вредноста на бодот за платите на вработените, согласно Законот за здравственото осигурување, се донесува во рок од десет дена по донесувањето на државниот буџет, заради утврдување на висината на платите во следната година. Наведоа и дека предложената вредност е идентична со вредноста на бодот која важи во моментов.

По објаснувањето, Управниот одбор без дискусија, едногласно ја донесе предложената

Одлука
за утврдување на вредноста на бодот за платите  на вработените во Фондот за здравствено осигурување на Република Северна Македонија

ТОЧКА 8 – Разно

Во рамките на точката разно се дискутираше за следното:

1. Прогрес на активностите за имплементирање на Законот за употреба на јазиците во работењето на Фондот

Ридван Асани побара известување за прогресот на активностите за имплементирање на Законот за употреба на јазиците во работењето на Фондот.

Известување даде Јасминка Смилевска, наведувајќи дека Фондот бил посетен од директорот на Агенцијата за примена на јазиците при што биле дадени одредени објаснувања и насоки. Наведе и дека се во тек активности за обазбедување преведувачи за потребите на работењето на Фондот.

Директорот Дончев додаде дека некои од потребните активности се веќе завршени, некои се во тек и ќе бидат завршени побргу а за некои ќе биде потребно и малку повеќе време.

Ридван Асани по ова побара Фондот да подготви план на конкретни активности за примена на законот кои претстои да се реализираат и истито да биде доставен до Управниот одбор на следната седница во 2020 година.

· По ова, во 11.35 минути, поради неодложни обврски седницата ја напушти Љубиша Каранфиловски а Управниот одбор продолжи да работи со кворум од четири члена

2. Заклучоци на Управниот одбор од Педесет и првата седница за осигуреничката Снежана Караџовска.

Јасминка Смилевска потсети дека Управниот одбор на Педесет и првата седница го разгледа Предлогот за одобрување на финансиски средства за осигуреничката Снежана Караџовска заради аплицирање на две ортопедски помагала „Надколена ендоскелетна протеза со карбонско лежиште, едноосовинско хидраулично колено со микропроцесорска регулација (C-leg) и стапало од јаглеродни влакна за високоактивни корисници“ и во врска со него донесе два заклучока. Со првиот заклучок се одобри да се изврши авансно плаќање на средства во износ од 4.056.540 денари на болницата АОФЕ во Остерберг – Холандија, заради аплицирање на две ортопедски помагала Надколена ендоскелетна протеза со карбонско лежиште, едноосовинско хидраулично колено со микропроцесорска регулација (C-leg) и стапало од јаглеродни влакна за високоактивни корисници, на осигуреното лице Снежана Караџовска. Со вториот заклучок, Фондот се задолжи да склучи договор со ортопедска куќа односно правно лице во земјата за обезбедување на помагалото кога од него имаат потреба осигурените лица. Управниот одбор при одобрувањето на средстава се раководеше од фактот дека осигуреничката имала право на помагалата, дека од Фондот веќе и било одобрено во болницата во Холандија да и се изврши операција за подготвување на екстремитетите за вградување на помагалата, како и дека во тој момент Фондот немаше договор со ортопедска куќа или правно лице за негово обезбедување. Меѓутоа, во меѓувреме се поднесени понуди од две ортопедски куќи, така што по склучување на договори со нив, ова помагало ќе биде обезбедено во земјата. 

По објаснувањето и кусата дискусија, Управниот одбор, имајќи ја во вид променетата состојба со обезбедување на потребните помагала во земјата, едногласно донесе 

Заклучок: Се поништува Заклучокот број 1 донесен под точката 7 на Педесет и првата седница на Управниот одбор одржана на 11 декември 2019 година.

По донесувањето на заклучокот, дневниот ред беше исцрпен и Управниот одбор во 12.00 часот заврши со работата на Педесет и четвртата седница. 

[bookmark: _GoBack]        Записничар,                                     Управен одбор
Христо Трповски                                    Претседател,
                                                                      Дејан Николовски

